
Монгол Улсын Их Хурлын 2021 оны хаврын ээлжит чуулганы

 Байгаль орчин, хүнс, хөдөө аж ахуйн байнгын хорооны 

7 дугаар сарын 02-ны өдөр /Баасан гараг/-ийн 

хуралдааны товч тэмдэглэл


Улсын Их Хурлын гишүүн Г.Тэмүүлэн ирц, хэлэлцэх асуудлын дарааллыг танилцуулж, хуралдааныг даргалав. 

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Улсын Их Хурлын гишүүн Г.Тэмүүлэн, Ж.Батжаргал,  Н.Ганибал, Н.Наранбаатар, Д.Өнөрболор, Ц.Туваан нар “Их эзэн Чингис хаан” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов. 
Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 10 цаг 41 минутад Төрийн ордны “Их эзэн Чингис хаан” танхимд эхлэв. 
Чөлөөтэй: Б.Бат-Эрдэнэ, Х.Болорчулуун, О.Цогтгэрэл. 


Нэг.“Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайлан болон “Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төсөл /Засгийн газар 2021.06.18-ны өдөр өргөн мэдүүлсэн, 2 дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/


Хэлэлцэж буй асуудалтай холбогдуулан Сангийн яамны Төрийн нарийн бичгийн дарга С.Наранцогт, Сангийн яамны Хөгжлийн санхүүжилтийн газрын дарга И.Батхүү, мөн яамны Төрийн сангийн газрын дарга М.Батхуяг, мөн газрын Санхүүжилт, тайлан бүртгэлийн хэлтсийн мэргэжилтэн Л.Эрдэнэбадрах, Төсвийн бодлого, төлөвлөлтийн газрын дарга Ж.Ганбат, мөн газрын Төсвийн зарлагын хэлтсийн дарга М.Санжаадорж, Төсвийн нэгтгэлийн хэлтсийн дарга Г.Золбоо, Санхүүгийн бодлогын газрын Санхүүгийн хөрөнгийн удирдлагын хэлтсийн мэргэжилтэн Н.Доржсүрэн, Байгаль орчин, аялал жуулчлалын сайд Н.Уртнасан, Байгаль орчин, аялал жуулчлалын яамны Төрийн нарийн бичгийн дарга Д.Ганболд,  мөн яамны Хүрээлэн буй орчин, байгалийн нөөцийн удирдлагын газрын дарга Ч.Батсансар, Хүнс, хөдөө аж ахуй, хөнгөн үйлдвэрийн яамны Санхүү, хөрөнгө оруулалтын газрын дарга Б.Отгонцэцэг, мөн яамны Мал эмнэлгийн ерөнхий газрын дарга Б.Ганзориг нар “Их эзэн Чингис хаан” танхимаас, Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогчийн албан үүргийг түр орлон гүйцэтгэгч, тэргүүлэх аудитор Ц.Наранчимэг, Хөгжлийн бодлого төлөвлөлтийн газрын дарга, тэргүүлэх аудитор Б.Бундхорол, Аудитын гуравдугаар газрын захирал, тэргүүлэх аудитор Д.Энхболд, Аудитын дөрөвдүгээр газрын захирал, тэргүүлэх аудитор Я.Самбууням, Байгаль орчин, аялал жуулчлалын яамны Тусгай хамгаалалттай бүс нутгийн удирдлагын газрын дарга Д.Батмөнх, мөн яамны Ногоон хөгжлийн бодлого, төлөвлөлтийн газрын дарга Л.Эрдэнэбулган, Аялал, жуулчлалын бодлого зохицуулалтын газрын дарга С.Баясгалан нар цахимаар тус тус оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, мөн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, мөн хэлтсийн зөвлөх М.Солонго нар байлцав.

Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайлангийн талаарх аудитын дүгнэлтийг Монгол Улсын Ерөнхий аудитор Д.Занданбат цахимаар танилцуулав.


Аудитын дүгнэлттэй холбогдуулан Улсын Их Хурлын гишүүн Б.Бейсен, Г.Ганболд, Г.Мөнхцэцэг, Г.Тэмүүлэн нарын тавьсан асуултад Хүнс, хөдөө аж ахуй, хөнгөн үйлдвэрийн яамны Санхүү, хөрөнгө оруулалтын газрын дарга Б.Отгонцэцэг, Сангийн яамны Төрийн сангийн газрын дарга М.Батхуяг, Байгаль орчин, аялал жуулчлалын сайд Н.Уртнасан нар “Их эзэн Чингис хаан” танхимаас, Монгол Улсын Ерөнхий аудитор Д.Занданбат, Аудитын гуравдугаар газрын захирал, тэргүүлэх аудитор Д.Энхболд нар цахимаар тус тус хариулж, тайлбар хийв.

Улсын Их Хурлын гишүүн Н.Ганибал үг хэлэв.

Байнгын хорооноос гарах санал, дүгнэлтийг Улсын Их Хурлын гишүүн Ж.Батжаргал Төсвийн зарлагын хяналтын дэд хорооны хуралдаанд танилцуулахаар тогтов.

Уг асуудлыг 11 цаг 24 минутад хэлэлцэж дуусав.
Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл /Засгийн газар 2021.06.29-ний өдөр өргөн мэдүүлсэн, 2 дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга С.Наранцогт, Сангийн яамны Хөгжлийн санхүүжилтийн газрын дарга И.Батхүү, мөн яамны Төрийн сангийн газрын дарга М.Батхуяг, мөн газрын Санхүүжилт, тайлан бүртгэлийн хэлтсийн мэргэжилтэн Л.Эрдэнэбадрах, Төсвийн бодлого, төлөвлөлтийн газрын дарга Ж.Ганбат, мөн газрын Төсвийн зарлагын хэлтсийн дарга М.Санжаадорж, Төсвийн нэгтгэлийн хэлтсийн дарга Г.Золбоо, Санхүүгийн бодлогын газрын Санхүүгийн хөрөнгийн удирдлагын хэлтсийн мэргэжилтэн Н.Доржсүрэн, Байгаль орчин, аялал жуулчлалын сайд Н.Уртнасан, Байгаль орчин, аялал жуулчлалын яамны Төрийн нарийн бичгийн дарга Д.Ганболд, мөн яамны Хүрээлэн буй орчин, байгалийн нөөцийн удирдлагын газрын дарга Ч.Батсансар, Хүнс, хөдөө аж ахуй, хөнгөн үйлдвэрийн яамны Санхүү, хөрөнгө оруулалтын газрын дарга Б.Отгонцэцэг, мөн яамны Мал эмнэлгийн ерөнхий газрын дарга Б.Ганзориг нар “Их эзэн Чингис хаан” танхимаас, Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогчийн албан үүргийг түр орлон гүйцэтгэгч, тэргүүлэх аудитор Ц.Наранчимэг, Үндэсний аудитын газрын Хөгжлийн бодлого төлөвлөлтийн газрын дарга, тэргүүлэх аудитор Б.Бундхорол, Аудитын гуравдугаар газрын захирал, тэргүүлэх аудитор Д.Энхболд, Аудитын дөрөвдүгээр газрын захирал, тэргүүлэх аудитор Я.Самбууням, Байгаль орчин, аялал жуулчлалын яамны Тусгай хамгаалалттай бүс нутгийн удирдлагын газрын дарга Д.Батмөнх, мөн яамны Ногоон хөгжлийн бодлого, төлөвлөлтийн газрын дарга Л.Эрдэнэбулган, Аялал, жуулчлалын бодлого зохицуулалтын газрын дарга С.Баясгалан нар цахимаар тус тус оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, мөн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, мөн хэлтсийн зөвлөх М.Солонго нар байлцав.


Хуулийн төслийн талаар Байгаль орчин, аялал жуулчлалын сайд Н.Уртнасан танилцуулав.

Танилцуулгатай холбогдуулан Улсын Их Хурлын гишүүн Ж.Батжаргалын тавьсан асуултад Байгаль орчин, аялал жуулчлалын сайд Н.Уртнасан, Хүнс, хөдөө аж ахуй, хөнгөн үйлдвэрийн яамны Санхүү, хөрөнгө оруулалтын газрын дарга Б.Отгонцэцэг нар “Их эзэн Чингис хаан” танхимаас хариулж, тайлбар хийв.


Улсын Их Хурлын гишүүн Ж.Батжаргал, Ц.Туваан нар үг хэлэв.

Байнгын хорооноос гарах санал, дүгнэлтийг Улсын Их Хурлын гишүүн Ж.Батжаргал Төсвийн байнгын хорооны хуралдаанд танилцуулахаар тогтов.

Хуралдаан 1 цаг 06 минут үргэлжилж, 19 гишүүнээс 16 гишүүн хүрэлцэн ирж, 84.2 хувийн ирцтэйгээр 11 цаг 47 минутад өндөрлөв. 

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ ДАРГА




Х.БОЛОРЧУЛУУН

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

7 ДУГААР САРЫН 02-НЫ ӨДӨР /БААСАН ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Тэмүүлэн: Байнгын хорооны гишүүдийн энэ өдрийн мэндийг хүргэе.

Ковид-19-ийн цар тахлын онцгой нөхцөл байдалд цахим хуралдааны дэгийн дагуу өнөөдрийн Байгаль орчин, хүнс хөдөө аж ахуйн байнгын хорооны хуралдаан хуралдаж байна.
Байнгын хорооны гишүүдийн ирц бүрэлдсэн тул Байгаль орчин, хүнс, хөдөө аж ахуйн байнгын хорооны өнөөдрийн 2021 оны 7 дугаар сарын 02-ны өдрийн хуралдааныг нээснийг мэдэгдье. 
Өнөөдрийн хуралдаанд танхимаар Батжаргал гишүүн, Наранбаатар гишүүн, миний бие.

Цахимаар Аубакир гишүүн, Бейсен гишүүн, Ганболд гишүүн, Дамдинням гишүүн, Өнөрболор гишүүн, Саранчимэг гишүүн, Цэрэнпунцаг гишүүн, Энхтүвшин гишүүн гэсэн нийт 11 гишүүн өнөөдрийн хуралдаанд оролцсоноор өнөөдрийн хуралдааны ирц бүрэлдэж байна. 
Ингээд Байнгын хорооны гишүүдэд та бүхэнд өнөөдрийн хуралдаанаар хэлэлцэх асуудлыг танилцуулъя. 
Хэлэлцэх асуудал.

1. Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайлан. Засгийн газар 2021 оны 6 сарын 18-ны өдөр өргөн мэдүүлсэн, хоёр дахь хэлэлцүүлэг. Санал, дүгнэлтээ Төсвийн зарлагын дэд хороонд хүргүүлэх. Энэ асуудлын эхний асуудал байгаа. 
2. Монгол Улсын 2021 оны төсвийн тухай хуульд өөрчлөлт оруулах тухай хуулийн төсөл. Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл. Засгийн газрын 2021 оны 6 сарын 29-ний өдөр өргөн мэдүүлсэн хуулийн төслүүдийн хоёр дахь хэлэлцүүлгийг бас өнөөдрийн Байнгын хорооны хуралдаанаар хэлэлцэнэ. Тэгээд холбогдох санал, дүгнэлтийг Төсвийн байнгын хороонд хүргүүлэх учиртай байгаа. 
Ингээд хэлэлцэх асуудалтай холбогдуулж саналтай гишүүд байна уу. Цахимаар байхгүй.

Хэлэлцэх асуудлын талаар саналтай гишүүд байхгүй тул хэлэлцэх асуудалдаа орцгооё.
Ажлын хэсгийг танхимд оруулаарай.

Өнөөдрийн хуралдаанд бас цахимаар Анандбазар гишүүн оролцож байна. 
1 дүгээр асуудал. Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайланг хэлэлцье. 
Ингээд хэлэлцэж байгаа асуудалтай холбогдуулан хуралдаанд оролцож байгаа ажлын хэсгийг танилцуулъя.
Өнөөдрийн хуралдаантай холбогдуулж Сангийн сайд Жавхлан, Сангийн дэд сайд Мөнгөнчимэг, Сангийн яамны Төрийн нарийн бичгийн дарга Наранцогт, Сангийн яамны Төсвийн хөрөнгө оруулалтын газрын дарга Түвдэндорж, Сангийн яамны Төрийн сангийн газрын дарга Батхуяг, Төсвийн бодлого, төлөвлөлтийн газрын дарга Ч.Ганбат, Төсвийн нэгтгэлийн хэлтсийн дарга Золбоо, Төсвийн орлогын хэлтсийн дарга Тэлмүүн, Төсвийн зарлагын хэлтсийн дарга Санжаадорж, Сангийн яамны Хөгжлийн санхүүжилтийн газрын дарга Батхүү, Сангийн яамны Төсвийн хөрөнгө оруулалтын газрын ахлах мэргэжилтэн Соёлмаа тэргүүтэй мэргэжилтнүүд Сангийн яамнаас оролцож байна. 
Үндэсний аудитын газраас Монгол Улсын ерөнхий аудитор Занданбат, Монгол Улсын ерөнхий аудиторын орлогчийн үүргийг түр орлон гүйцэтгэгч Наранчимэг, Хөгжлийн бодлого, төлөвлөлтийн газрын захирал Бундхорол, Аудитын гуравдугаар газрын захирал Энхболд, Аудитын дөрөвдүгээр газрын захирал Самбууням гэсэн бүрэлдэхүүнтэйгээр оролцож байна. 
Хүнс, хөдөө аж ахуй, хөнгөн үйлдвэрийн яамнаас сайд Мэндсайхан, Төрийн нарийн бичгийн дарга Жамбалцэрэн, Санхүү, хөрөнгө оруулалтын газрын дарга Отгонцэцэг гэсэн бүрэлдэхүүнтэйгээр байна. 
Байгаль орчин, аялал жуулчлалын яамнаас Байгаль орчин, аялал жуулчлалын сайд Уртнасан. Хуралд оролцох ёстой сайдыг дуудаарай. Байгаль орчин, аялал жуулчлалын яамны Төрийн нарийн бичгийн дарга Ганболд, Хүрээлэн буй байгалийн нөөцийн удирдлагын газрын дарга Батсансар, Тусгай хамгаалалттай бодлого зохицуулалтын газрын дарга Батмөнх, Аялал жуулчлалын бодлого зохицуулалтын газрын дарга Баясгалан цахимаар орж байгаа юм. Тэргүүтэй холбогдох албаны хүмүүс оролцож байна. 
Ингээд Монгол Улсын нэгдсэн төсвийн 2021 оныг гүйцэтгэл, Засгийн газрын санхүүгийн нэгтгэсэн тайлангийн талаарх аудитын дүгнэлтийг Монгол Улсын ерөнхий аудитор Доржсүрэнгийн Занданбат дарга танилцуулна. Цахимаар.

Д.Занданбат: Та бүхний энэ өдрийн амар амгаланг айлтгая. Улсын Их Хурлын Байгаль орчин, хүнс хөдөө аж ахуйн байнгын хорооны дарга, Улсын Их Хурлын эрхэм гишүүд ээ, Төрийн аудитын тухай хуульд заасан Үндэсний аудитын газрын бүрэн эрхийн хүрээнд төсвийн тухай хуулийн дагуу төсвийн ерөнхийлөн захирагчдын эрхлэх асуудлын хүрээний байгууллагуудын 2020 оны санхүүгийн нэгтгэсэн тайлан, төсвийн гүйцэтгэлд аудит хийлээ. 
Тус Байнгын хорооны харьяа төсвийн ерөнхийлөн захирагчдын нэгтгэсэн санхүүгийн тайлан, төсвийн гүйцэтгэлийн талаар уншиж танилцуулъя.

Байгаль орчин, аялал жуулчлалын сайдын эрхлэх асуудлын хүрээний байгууллагуудын 2020 оны санхүүгийн нэгтгэсэн тайланд нийт 90 байгууллагын санхүүгийн тайлан нэгтгэгдсэнээс 71 байгууллагад дүгнэлт гаргаж, 9 байгууллагыг аудитын түүвэрт хамруулан 8 байгууллагад итгэл үзүүлж, 2 байгууллагад аудит хамрагдаагүй. Дүгнэлт гаргасан 71 байгууллагаас 64 байгууллага зөрчилгүй, 6 байгууллагууд хязгаарлалттай дүгнэлт өгч, 1 байгууллагад санал дүгнэлт өгөхөөс татгалзсан. 
Байгаль орчин, аялал жуулчлалын сайдын эрхлэх асуудлын хүрээнд 1,2 тэрбум төгрөгийн зөрчилд 17 төлбөрийн акт тогтоож, 6,2 тэрбум төгрөгийн зөрчилд 38 албан шаардлага өгч, 7,5 тэрбум төгрөгийн зөрчлийг гаргахгүй талаар холбогдох албан тушаалтанд 79 зөвлөмж хүргүүллээ.

Хүнс, хөдөө аж ахуй, хөнгөн үйлдвэрийн сайдын эрхлэх асуудлын хүрээний байгууллагуудын 2020 оны санхүүгийн нэгтгэсэн тайланд 61 байгууллагын санхүүгийн тайлан нэгтгэгдсэнээс 55 байгууллагад дүгнэлт гаргаж, 4 байгууллага аудитын түүвэрт хамруулан, 2 байгууллагад итгэл үзүүлэн аудит хийлээ. 
Дүгнэлт гаргасан 55 байгууллагаас 46 байгууллагад нь зөрчилгүй, 7 байгууллагууд нь хязгаарлалттай, 1 байгууллагад нь сөрөг, 1 байгууллагад нь санал, дүгнэлт өгөхөөс татгалзсан.

Хүнс, хөдөө аж ахуйн хөнгөн үйлдвэрийн сайдын эрхлэх асуудлын хүрээнд 50,1 сая төгрөгийн зөрчилд 36 төлбөрийн акт, 238,7 тэрбум төгрөгийн зөрчлийг арилгах 83 албан шаардлага өгч, 4,1 тэрбум төгрөгийн зөрчлийг давтан гаргахгүй байх талаар холбогдох албан тушаалтанд 127 зөвлөмж хүргүүлж ажиллалаа.

Анхаарал тавьсанд баярлалаа. 
Г.Тэмүүлэн: Занданбат даргад баярлалаа. 
Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайлан болон аудитын дүгнэлттэй холбогдуулан асуулт асуух гишүүд нэрсээ өгнө үү.

Цахимаар Бейсен гишүүн, Ганболд гишүүн. Бейсен гишүүнд микрофон өгье.

 Б.Бейсен: Хөдөө аж ахуйн… байна уу, үгүй юу. /микрофоны дуу царгиад бичлэг шаардлага хангахгүй байв/
Г.Тэмүүлэн: Бейсен гишүүн ээ, таны дуу давхцаад байна. Телевизор компьютер 2 давхаад байх шиг байна. Телевизээ унтраачих уу. Минутыг нь нэмээд өгөөрэй.

Б.Бейсен: Байна уу. Сонсогдож байна уу. Хөдөө аж ахуйн чиглэлээр байгуулагдсан үйлдвэр байна уу. Байхгүй байна уу. Хөдөө аж ахуйн чиглэлээр малын түүхий эд боловсруулахаар байгуулагдсан барилга байна уу, юу байна. Тэр талаар асууя.

Г.Тэмүүлэн: Хөдөө аж ахуйн яам, сайд Мэндсайхан сайд. Төрийн нарийн бичгийн дарга байна уу. Асуултад хариулах. Төрийн нарийн бичгийн дарга болон сайдыг дуудаарай. 
Тэр болтол Занданбат дарга та бас Бейсен гишүүний асуултад товч мэдээллүүд хариулж байх уу. Саяын тэр зөрчилтэй холбоотой. Ер нь саяын гол үндсэн асуусан асуулт өнгөрсөн тайлант хугацаанд байгуулагдсан үйлдвэр ер нь байна уу? Хийгдсэн ажлууд арга хэмжээтэй холбогдуулж.

Д.Занданбат: Бейсен гишүүний асуултад хариулъя. 2020 оны хөрөнгө оруулалтын төсөл арга хэмжээнд яг тухайлсан малын гаралтай түүхий эд боловсруулах үйлдвэр бол одоо л манай аудитаар ороод гарч ирээгүй. Нийтдээ 10 тэрбум төгрөгийн мал аж ахуйн чиглэлээр хөрөнгө оруулалтын төлөвлөгөө батлагдсан юм байна. Энд лаборатори малын гаралтай түүхий эдийг шинэчлэх лаборатори хөрөнгө оруулалтын Синабась гэдэг компанийн гүйцэтгэлээр төлөвлөгөө байж байгаа. Үүнийг тодруулаад манай хөрөнгө оруулалтын аудит хийсэн Газрын дарга тодруулаад нэлээн сайн нарийвчлаад хариу мэдээллийг өгөх байх. Энхболд дарга.

Д.Энхболд: Бейсен гишүүний асуултад хариулъя. Хүнс, хөдөө аж ахуйн сайдын багцад ynam улсын төсвийн 2020 оны хөрөнгө оруулалтаар 34 арга хэмжээ, 35,3 тэрбум төгрөгийн төсөвт өртөгтэй ийм арга хэмжээ батлагдсан байгаа. Тус арга хэмжээний хувьд их засварын ажил 4, тоног төхөөрөмж 5, барилга, байгууламжийн ажил 25 ийм төсөл арга хэмжээ батлагдсан. Үүнээс болбол малын гаралтай үйлдвэрийн ажил бол хийгдээгүй байгаа. 
Г.Тэмүүлэн: Мэндсайхан сайдыг иртэл Хүнс, хөдөө аж ахуйн үйлдвэрийн яамнаас байгаа төлөөлөл юу байна. Хэн байна. Отгонцэцэг дарга, Ганзориг дарга, Гэрэлзаяа. 3 номер дээр суугаарай. Хэн хариулах вэ. Бейсен гишүүний асуултад. Саяын хөдөө аж ахуйн чиглэлээр хийгдэж байгаа үйлдвэр гүйцэтгэл, хэрэгжилт. Нэрээ танилцуулаад гишүүний асуултад хариулаарай.

Сайн байцгаана уу. Хүнс, хөдөө аж ахуй хөнгөн үйлдвэрийн яамны Санхүү хөрөнгө оруулалтын газрын дарга Отгонцэцэг байна. Гишүүний асуултад хариулъя. Өнгөрсөн жил 2020 онд яг Дархан арьс ширний цогцолбор бүтээн байгуулалтын үйлдвэрлэлийн ажлыг хувийн хэвшлээр эхлүүлсэн байгаа. 
Улсын төсвийн хөрөнгө оруулалтаар бол барилга байгууламж дээр 35,8 тэрбумаас 13,8 тэрбумын хөрөнгө оруулалтын ажил гүйцэтгэсэн. Үүнд бол бэлчээрийн худаг, мөн Жижиг, дунд үйлдвэрийн төвийн барилга Говьсүмбэр аймагт, зөөврийн усан сан гээд Улаанбаатар хотод, инженерийн хийцтэй худаг, ер нь болбол худаг усны ажлууд хийгдсэн байгаа. 
Мал эмнэлгийн хяналт ариутгалын пунктүүд бас барьсан байгаа. Хөдөө аж ахуйн үйлдвэрлэлийн кластер байгуулах ажлыг Баянхонгор аймагт эхлүүлсэн байгаа. Ерөнхийдөө болбол улсын төсвийн хөрөнгө оруулалтаар ийм ажлуудыг хийж гүйцэтгэсэн байна. Баярлалаа.

Г.Тэмүүлэн: Бейсен гишүүн нэмж тодруулах уу. Хариулт хангалттай юу. Тодруулъя, Бейсен гишүүн.

Б.Бейсен: Байна уу. Сонсогдож байна уу.

Г.Тэмүүлэн: Сонсогдож байна. Та ярь, ярь.

Б.Бейсен: Энэ хөдөө аж ахуйн чиглэлээр одоо үйлдвэрээ барьж байгаад мөнгө тавигдаж байгаа юу. Малчдын хүсэж байгаа юм бол малын түүхий эдийг боловсруулах үйлдвэр байгуулъя гээд байгаа байхгүй юу. Аймгууд дээр байгуулах үйлдвэр ямар ч юм байгуулаагүй … /бичлэгийн шаардлага хангахгүй байв/

Г.Тэмүүлэн: Хөдөө аж ахуйн яамнаас өөр нэмж хариулах хариулт байна уу? Сайд нь хаана байна. Мэндсайхан сайд. Мэндсайхан сайдыг дуудна уу? Төрийн нарийн бичгийн дарга хаана байна. Газрын дарга нэмж хэлэх зүйл байгаа юу? 3 дугаар микрофон.

Б.Отгонцэцэг: Улсын төсвийн хөрөнгө оруулалтаас гадна манайх Жижиг, дунд үйлдвэрийг хөгжүүлэх сангаас бол мөн аж ахуйн нэгжүүдэд хөнгөлөлттэй зээлийг олгодог байгаа. Үүнд арьс шир байгуулах үйлдвэрт ажилд 28 аж ахуйн нэгжид бол 1,9 тэрбум төгрөгийн хөнгөлөлттэй зээл олгосон. Мөн дотор махны дайвар бүтээгдэхүүн үйлдвэрлэх зорилгоор 35 аж ахуйн нэгжид бол 3,1 тэрбум төгрөг, хүнсний ногоо эрхлэгчдэд зориулж зоорь хүлэмж барихад 49 аж ахуйн нэгжид 4,7 тэрбум төгрөгийг, төмс хүнсний ногооны аж ахуйн нэгжүүдэд 26 аж ахуйн нэгжид 2,3 тэрбум төгрөгийн бас хөнгөлөлттэй зээлийг олгож эхэлсэн байгаа. 
Манайхаас сайд Засгийн газрын хуралдаанд, Төрийн нарийн бичгийн дарга орон нутагт хаврын тариалалт тэгээд зуншилтын байдалтай ажилд томилолтоор явж байгаа. 
Г.Тэмүүлэн: Цахимаар Ганболд гишүүн асуулт асууна.

Г.Ганболд: Байнгын хорооны гишүүдийн өдрийн амгаланг айлтгаж байя. 
Сангийн сайд байгаа учраас би Сангийн сайдаас нэг асуулт асуух гээд байгаа юм. Ер нь энэ аудитын хуульд өөрчлөлт оруулах талаар та ер нь яг ямар бодолтой байгаа вэ? Сүүлийн үед бол нийгэм бол их эмзэг болж байна. Тэр дундаа энэ төрийн байгууллагууд руу чиглэсэн төрийн байгууллагууд л нэг баахан мөнгө төгрөг идэж уудаг, зөрчил гаргадаг гэдэг ийм ойлголт асар их байна. Тухайлах юм бол Байгаль орчны яаман дээр гэхэд энэ сая зөрчлүүдийг нь харахад одоо хязгаарлалттай дүгнэлт авсан байна. 1,2 тэрбум төгрөгийг төлүүлэх, 6,2 тэрбум төгрөгийн зөрчил арилгуулах, 7,5 тэрбум төгрөгийг зөрчлийг дахин гаргахгүй байх гээд л байна. Энэ бол юутай холбоотой гэхээр зэрэг ерөөсөө л энэ аудитын дүгнэлтүүдтэй холбоотой. Мэдээж аудитын хуульд бол одоо энэ дүгнэлт гаргахдаа мэдээж олон зөрчлүүд байгаа юм. Тэгэхээр зарим энэ аудитын энэ зөрчлүүдийг энэ хуульд өөрчлөлт оруулах замаар өөрчлөхгүй бол энэ олон зөрчлүүд чинь яг нарийндаа бол ашиглангийн шинжтэй, Авлигатай тэмцэх газар юм уу, цагдаагийн байгууллага руу шилжсэн юм бараг байдаггүй юм. Амьдрал дээр бол ерөөсөө нэг дуусаагүй барилгын одоо өмчид бүртгэж аваагүй, эсвэл аудит хийх явцад залруулах боломжтой ийм олон зүйлүүд байгаа. Тийм учраас энэ дээр одоо ер нь бол хуульд өөрчлөлт оруулж, зарим нэг юмнуудыг өөрчилж, энэ зөрчилд оруулахгүй байх дээр анхаарахгүй бол цаашдаа энэ нийгэмд болбол энэ байнга л яригддаг нэг сэдэв болох гээд байгаа юм аа гэж ойлгоод байгаа. 
Тэгээд энэ тал дээр бас сайд ямар бодолтой байгаа вэ гэж. Занданбат даргаас би нэг ийм юм асуух гээд байгаа юм аа. Энэ аудитын байгууллага болоод энэ мэргэжлийн шинжээчдээр хэр хангагдаж байна аа. Ихэвчлэн санхүүгийн мэргэжлийн хүмүүс байдаг. Тэгээд энэ хүмүүс маань орон нутагт юу гэхээр зэрэг нөгөө гүйцэтгэлийн аудит хийхдээ хөрөнгө оруулалтын гүйцэтгэлийг тэр барилга дээр очдог. Тэгээд очоод өөрсдөө одоо юу гэдэг юм, нэг авжуур байлаа гэхэд энэ нь 50 мянгаар үнэлэгдсэн гэх юм бол үгүй ээ, энэ чинь 20 мянга байдаг гээд л. Тэгээд л өөрсдөө барилгын ийм мэргэжлийн юм шиг болчихсон. Тэгээд л тэрнээсээ болоод асар их … /минут дуусав/

Г.Тэмүүлэн: Ганболд гишүүний асуултад хэн хариулах вэ. Юу ч гэсэн Занданбат дарга та бас саяын тэр Ганболд гишүүний асуусан асуулттай холбогдуулаад эхлээд тайлбар өгч байх уу. Ер нь бид нар энэ аудитын асуудалтай холбогдуулаад зөрчилтэй холбогдуулаад цаашид ер нь энэ аудитын тухай хуульд болоод бусад энэ хууль, эрх зүйн орчныг нь хэрхэн сайжруулах, ямар шаардлагатай байгаа талаар, яаж зөрчлийг бууруулах талаар танд ер нь бас тодорхой санал юмнууд юу байна. Энэ талаар хэлнэ үү. Тэгээд Сангийн сайд цахимаар орж байгаа юу. Сайд өвчтэй байгаа бол дэд сайд, Төрийн нарийн бичгийн дарга гишүүний асуултад хариулна аа. Дуудаарай. Занданбат дарга.

Д.Занданбат: Ганболд гишүүний асуултад хариулъя. Аудитын дүгнэлт өөрөө бас нийгэмд төдийлөн сайн ойлгогдохгүй маягтай ийм асуулт байна аа гэж би ойлгож хүлээж авч байна. Тэгэхээр аудит өөрөө, жишээлбэл энэ жилийн Засгийн газрын санхүүгийн нэгтгэсэн тайланг гаргахын аудитын үндсэн зорилго нь болохоороо тоон мэдээ нь өөрөө бодитой, анхан шатныхаа нотлох баримтаар баталгаажсан, ийм бодит тоо байх санхүүгийн аудитаар бол баталгаа өгөх үндсэн зорилготой. Таны хэлж байгаагаар санхүүгийн явцад, аудит хийж байгаа явцад бол залруулах алдаанууд гарч ирдэг. Тэр болгон аудитын ажлын үр дүн, тэгээд тэр тоог бодитойгоор залруулж, данс бичилтээ данс хоорондынх нь бичилтийг үнэн зөв болгохгүй бол ирээдүйд үүсэх эрсдэл үүснэ. Дээрээс нь тоон мэдээ нь өөрөө бодитой байж чадахгүй ийм нөхцөл байдал үүсдэг. Тийм учраас үүнийг ямар аудитын явцад залруулаад ингээд явдаг. Энэ бол аудитын илрүүлэлтийн бас нэг үр дүн байгаа. 
Тэр зөрчил дутагдлынх нь асуудлаар бол тодорхой хэмжээнд бол санхүүгийн сахилга хариуцлага гэдэг юм байх ёстой. Төсвийн захирагч нар бол санхүү, нягтлан бодох бүртгэлийн стандартыг барьж ажиллах ёстой. Аудит өөрөө бас стандарттай, үйл ажиллагааны стандарттай. Энэ талаар сан болон аудитын байгууллага алдаа дутагдлыг үндсэндээ илрүүлэх ийм зорилготой байдаг. Алдаа дутагдал юунаас илрэв, түүнийг одоо засаж залруулах ямар боломж байна, эцсийн дүндээ бол төсвийг хэмнэлттэй, үр ашигтай зарцуулахад аудит дүгнэлт зөвлөмж өгч ингэж ажилладаг. 
Нийтдээ бол мэргэжлийн шинжээчээр хэр хангагдаж байна аа гэж. Тэгэхээр үндсэн мэргэжлийн улсууд бол одоо санхүү, эрх зүйн талын мэргэжлийн улсууд байгаа. Инженерүүд бол бас байдаг. Тэгэхдээ би нар бол өдөр тутмын суурь ойлголт нь бол санхүү нягтлан бодох бүрт … /минут дуусав/

Г.Тэмүүлэн: Занданбат даргад минутыг нэмээд өгөх үү.

Д.Занданбат: Аудитынхаа үйл ажиллагаанд мэргэжлийн шинжээчээр хангагдах эрх зүйн орчин бол байгаа. Бид нар түүнийг бол шинжээчийг сонгон шалгаруулах хэлбэрээр ингэж шинжээчийг аудитын ажилд оролцуулах маягаар бол ингээд явж байгаа. Харьцангуй одоо барилга төсөв тал руугаа хийгдсэн шинжээчид бол манайд бол үйл ажиллагааг бол шинжээчээр хангагдаад ингээд явах бол бололцоо байдаг. 
Г.Тэмүүлэн: Занданбат даргад баярлалаа. Сангийн яамнаас Ганболд гишүүний асуултад хариулна. 1 номер. 
Сангийн яамны Төрийн сангийн газрын дарга Батхуяг Ганболд гишүүний асуултад хариулъя. Төрийн аудитын тухай хуульд одоо шинэчилсэн найруулгыг 2020 оны 5 сарын 01-нд Улсын Их Хурлаар батлаад 2020 оны 6 сарын 01-нээс үлдээд явж байгаа. Тэгээд аудитор болон аудит хийхдээ энэ төрийн аудитын тухай хууль болон аудитын олон улсын стандартыг бол баримталж одоо энэ Засгийн газрын санхүүгийн тайлан, нэгдсэн төсвийн гүйцэтгэл бол аудит хийж байгаа. Тэгээд Ганболд гишүүний ярьж байгаа бол энэ алдаа зөрчлийг бол яг энэ стандартын дагуу бол аудитынхан гаргаж тавьдаг. Гэхдээ энэ алдаа зөрчилд бол тоо дүн хэмжээ ихтэй боловч аудитын явцад болон тайлан гаргалтын явцад залруулах боломжтой энэ алдаанууд байдаг. Тэгэхээр энэ алдааг бол тухай бүрд нь залруулаад яваад байгаа. Жишээ нь сая бол улсын төсвийн ерөнхийлөн захирагчдын хувьд одоо 3,6 их наяд төгрөгийн алдаа гарсан гэж үзэж байгаа боловч үүнээс 2,3 их наядыг нь бол тайлангийн явцад залруулаад явчихсан ийм алдаанууд байгаа. Тэгэхээр яг энэ олон нийтэд хүргэхдээ бол энэ алдаа зөрчлийн бол одоо энэ энэ, энэ нь залруулагддаг, энэ нь бол яг үнэхээр материаллаг зөрчил биш гэдгийг нь бол нийтэд таниулж мэдүүлэх талаасаа одоо бол арга хэмжээ авах нь бол зүйтэй болов уу л гэж бодож байна. Баярлалаа.
Г.Тэмүүлэн: Баярлалаа. Цахимаар Мөнхцэцэг гишүүн асуулт асууна.

Г.Мөнхцэцэг: Сонсогдож байна уу. Та бүхний өглөөний амгаланг айлтгая. 2 яамнаас онцлоод асуух асуудлууд, бас хэд хэд байна. Тэгээд Хөдөө аж ахуйн яамнаас асуулт асууя гэж ингэж бодож байна. Энэ манай хөдөө аж ахуйн яаманд байдаг Жижиг, дунд үйлдвэрлэлийг хөгжүүлэх сан гэж энэ сан бол одоо бүхий л одоо бас тийм асуулт дагуулдаг нэг ийм сан байгаад байдаг л даа. Тэгээд энэ жил гэхэд бол 51 тэрбум төгрөгийн зээлийн эргэлттэй ажилласан гэж ингэж юу мэдээлэл өгсөн байна. Тэгэхээр энэ одоо хэр хүртээмжтэй байсан бэ? Ялангуяа хөдөө орон нутагт бол энэ сангаас зээл авах эндээсээ сонирхол их байдаг л даа. Зээл авах. Тэгээд энэ одоо хүртээмж нь хүрэлцэхгүй байдаг юм уу даа гэж ингэж бодогддог. Тэгээд энэ жил хэр хүртээмжтэй ажилласан юм бэ? Энэ дээр бас хариулт авчихмаар байна. Бид нар хөдөө орон нутагтаа очоод тойрогт очоод ажиллахад бол энэ зээлийн сангаас одоо зээл тусламж авч өгөөч ээ гэсэн ийм ард иргэдийн хүсэл сонирхол бол маш их байгаад байдаг. Тэгээд ирэхээр үүнийг аймгуудаар бас гаргаж өгөх бололцоо байна уу. Энэ дээр одоо бас ямар бүсчлээд хэлчих бололцоо байна уу? гэж 1 асуулт тавьж байна. 
2 дугаарт бол одоо бас энэ хөдөө аж ахуйн бүтээгдэхүүний стратегийн нөөц бүрдүүлэхэд 12 тэрбум төгрөг зарцуулсан гэсэн ийм мэдээлэл байна. Энэ одоо үр зөвхөн үр тарианд зарцуулагдсан байгаад байдаг гэх. Тэр малын тэжээлийг бэлтгэх тал дээр бас анхаарахгүйгээр цаг үеийн байдал бол харилцан адилгүй байгаад байдаг. Бүсүүдтэй харилцан адилгүй байгаад байдаг. Тэгэхээр энэ тэжээл олгох тал дээр бас анхаарахгүй бол бас яг тийм хүндрэлүүд бол цаг үеэ дагаж хүчин зүйл, бас байнга тохиолдож байдаг. Тэгэхээр ирэхээр энэ зөвхөн үр тарианд зарцуулагдана гэдэг маань өөрөө зөвхөн бүсийн роялтигаар л олгогдсон гэсэн ийм үзүүлэлт гэж би ингэж ойлгож байна. 
Тэгэхээр энэ хэр үр дүнд хүрсэн бэ? Энэ дээр ямар хариулт өгөх вэ? Ямар үр дүн гарсан бэ? гэдэг дээр хариулт авъя.
Байгаль орчны яамыг тусад нь асуучиаж болно. Тийм үү.

Г.Тэмүүлэн:  Асуучих асуучих. Одоо. Минутаа нэмээд өгөөрэй. 
Г.Мөнхцэцэг: Залгаад асуучихъя, дарга аа, тэгэх үү? Хариултыг л авчихъя. Хөдөө аж ахуйн яам Жижиг, дунд үйлдвэрлэлийн сантай холбоотой. Нөгөөдөх нь болохоор тэр хөдөө аж ахуйн бүтээгдэхүүний стратегийн нөөц бүрдүүлэхэд зориулагдсан 12 тэрбум төгрөгийн зарцуулалттай холбоотой асуулт асууж байгаа юм.

Г.Тэмүүлэн: Тэгье. Хөдөө аж ахуйн яамнаас асуултад хариулъя. 3 номер.

Б.Отгонцэцэг: Гишүүний асуултад хариулъя. Ер нь бол Жижиг, дунд үйлдвэрийг хөгжүүлэх

Г.Тэмүүлэн: Албан тушаал, нэрээ хэлээд танилцуулаарай.

Санхүү, хөрөнгө оруулалтын газрын дарга Отгонцэцэг. Жижиг, дунд үйлдвэрийг хөгжүүлэх санд бол жил болгон зээлийн хүсэлт маш их хэмжээтэй ирдэг. 2020 онд болбол нийтдээ 238,4 тэрбум төгрөгийн 1579 зээлийн төсөл ирснээс бид нар 22,8 тэрбум төгрөгийн буюу 249 төслийг санхүүжүүлсэн байгаа юм. 2020 онд болбол яг төсвөөрөө бид нар 50 тэрбум төгрөгийн эх үүсвэр бүрдүүлээд зээл санхүүжүүлэх ёстой байсан. Ковидын нөхцөл байдлын шалтгаанаас үүдээд бид нар хэвийн нөхцөлтэй явж байгаа аж ахуйн нэгжүүдийнхээ зээлийн үндсэн болон хүүгийн төлбөрийг 2021 оны 7 сарын 01 хүртэл бол хойшлуулсан байгаа. Үүнтэй холбогдуулаад бас орлогын тасралт гарсан. Төслийг нийт 249 төслийг орон нутгаар нь ангилах юм бол Улаанбаатар хотод бол 70 төсөлд 8,8 тэрбум төгрөг, орон нутагт 179 төслийг буюу 14 тэрбум төгрөгийн зээлийн санхүүжилтийг олгосон байна. Энд нийт олгосон зээлийг ангилаад харах юм бол бид нар 1497 ажлын байр шинээр бий болгоход санхүүжүүлсэн. 811 ажлын байрыг хадгалах зориулалттай, 6,4 тэрбум төгрөгийг нийгмийн даатгалын шимтгэл, 1,8 тэрбум төгрөгийг бол орон нутгийн албан татварт олгохоор ингэж зээлийн санхүүжилтүүд гарсан байна. 
Мөн хөдөө аж ахуйн нөөц бүрдүүлэх зорилгоор бол бид нар жил болгон улсын төсөв дээр зөвхөн үр тарианы нөөц, улаан буудайн үрийн нөөц худалдан авах зорилготойгоор стратегийн нөөцийг бүрдүүлж яваа. Үүнээс гадна манай хөдөө аж ахуйн дэмжих сангаас бид нар аж ахуйн нэгжүүдийг дэмжих зорилгоор болбол 5 төрлийн дэмжлэг олгодог. Энд бол ургамал хамгааллын … /минут дуусав/

Г.Тэмүүлэн: Минутыг нь нэмээд өгөөрэй. 3 номер.

Б.Отгонцэцэг: Хөдөө аж ахуйн дэмжих сангаас 2020 онд олгосон дэмжлэгийг ангилж харуулах юм бол ургамал хамгааллын бодис, бордоо, шатахуун, техникийн болон бусад хүлэмж, хүнсний ногооны үрийн нөөцөөр бол бид нар аж ахуйн нэгжүүдээ хангаж ажилладаг. Үүний үр дүнд бид нар 2020 онд нийт ургац хураалтын хэмжээг дотоодын хэрэгцээнийхээ 80 хувийг хангах хэмжээний хураалтыг хийж авсан байгаа. 2021 онд мөн Улсын Их Хурлаас бас дэмжлэг үзүүлсний дагуу төсөв дээр 3 тэрбум төгрөгийн тэжээлийн болон төмс хүнсний ногооны үрийн нөөцийг бүрдүүлэх зорилгоор төсөв баталж өгсөнтэй холбогдуулаад бид нар сая 2021 онд хаврын тариалалтад мөн аж ахуйн нэгжүүддээ төмс хүнсний ногооны үрийн тэжээлийн үрэнд 3 тэрбумын өрийг хуваарилаад байна. 
Мөн аж ахуйн нэгжүүддээ улаан буудайн үрэнд бид нар нийтдээ 16 тэрбум төгрөг … /минут дуусав/

Г.Тэмүүлэн: Мөнхцэцэг гишүүн нэмж тодруулъя.

Г.Мөнхцэцэг:  Саяын хариултуудыг би бас тэр болгон сонсож чадсангүй ээ. Тэгэхээр үүнийг бол би бас саяын зарцуулалтаа цаасаар өгөөч ээ гэдэг ийм хүсэлтийг бас яаманд тавьж байгаа юм. Тэгж харъя гэж ингэж бодож байна. 
Байгаль орчны холбоотойгоор бас нэг 2 зүйл асуулт байна аа. Тэгээд энэ байгаль орчны доройтол ялангуяа сүүлийн үед бол цөлжилт бол газраа авсан, үүнийг бууруулах тал дээр Байгаль орчны яам одоо бас юу төлөвлөж, ямар хэмжээний хөрөнгө зарцуулалт хийсэн юм бэ? Ер нь яамнаас энэ чиглэлийн хууль тогтоомжийн хэрэгжилтэд зарцуулах хөрөнгө хэр тавигдсан бэ? Төлөвлөгдсөн байдаг юм бэ. Жилд ингээд 400-гаад сая төгрөгийн зориулалттай гэсэн ийм мэдээ байна даа. Энэ одоо хаанаа ч хүрэхгүй шүү дээ. Яг үнэндээ бол. Тэгээд ирэхээр энэ чиглэлээр цөлжилтийн тал дээр ер нь яам ямар арга хэмжээ авч хэрэгжүүлэх, хэрэгжүүлсэн, хэрэгжүүлэх гэж байна вэ? гэдэг бас асуулт байна.

Мөн судалгаа шинжилгээний ажил ер нь хэр хийгдэж байв? Цөлжилт, хөрсний доройтлыг ер нь ямар хэмжээтэй явагдаж байна гэж үнэлж дүгнэж байгаа вэ? Энэ одоо түрүүчийн хийсэн айлуудынхаа үнэлэлт, дүгнэлтийг гаргасан уу, үгүй юу гэдэг дээр би бас асууя аа. Тэгээд цааш одоо бас хийх ажлууд зөндөө байгаа учраас. Тэгэхээр энэ талын мэдээллийн асуултыг тавьж байна. 
Г.Тэмүүлэн: Байгаль орчны сайд Уртнасан сайд асуултад хариулъя. 4 номер.

Н.Уртнасан: Мөнхцэцэг гишүүний асуултад хариулъя. Яг өнөөдрийн байдлаар болбол Монгол орны нийт нутаг дэвсгэрийн 76,9 хувь нь цөлжилтөд өртөөд байгаа. Цөлжилтөд хамгийн их өртөж байгаа 5 аймаг байна. Нэн одоо хүнд хэлбэрээр цөлжилтөд өртсөн 30 хувь гэж бид тооцож байгаа. 120 сая метр. квадрат талбайг бид нар энэ цөлжилтийн эсрэг одоо цөлжилтийг бууруулах бодлого явуулах нэн шаардлагатай байгаа юм. 
Өнгөрсөн 10 жилийн хугацаанд 2010 онд цөлжилттэй тэмцэх үндэсний хөтөлбөрийг баталж өнгөрсөн 10 жилийн хугацаанд бол энэ хөтөлбөр хэрэгжиж ирсэн. Харамсалтай нь бол өнөөдрийн байдлаар энэ 1 жилийн хугацаанд цөлжилттэй тэмцэх үндэсний хөтөлбөрөө бид нар дүгнэж амжаагүй байна. Өөрөөр хэлбэл энэ цөлжилттэй тэмцэх үндэсний хөтөлбөрийг дүгнэж байж өнгөрсөн хугацаанд энэ бид нар төсөв дээр тавьж байсан төсөвлөлт нь зөв байсан уу. Цаашдаа бид нар цөлжилт дээр хэдий хэрийн хэмжээний төсөв тавьж байж яг бодитой цөлжилтийн эсрэг ажлуудаа хийж чадах юм бэ гэдэг дээр үнэлэлт дүгнэлт гарах ёстой. 
2021 онд бол хөрсний доройтлыг бууруулах Засгийн газрын хөтөлбөр мөн батлагдсан. Энэ чиглэлээр яг энэ цөлжилттэй тэмцэх үндэсний хөтөлбөрийнхөө дүгнэлтэд үндэслэж бид нар тооцоо судалгаатай ажлуудыг хийж байх ёстой. Таны хэлж байгаа бол үнэн. Өнөөдөр сүүлийн жилүүдэд ерөөсөө 400 сая төгрөг цөлжилттэй тэмцэх үндэсний хөтөлбөрүүдээр баталж өгч байгаа. Яагаад ийм бага хэмжээний мөнгөөр тэмцээд байгаа юм бэ гэхээр бид нар 2008 оноос хойш ойжуулалтынхаа нормыг шинэчилж ирээгүй юм байна. 13 жил 2008 оны ханшаар одоо ойжуулалтынхаа нормоор төсвөө баталж ирсэн. Тийм учраас бид нар энэ ажлын хэсэг байгуулж энэ норм нормативыг шинэчилье ээ. Одоо бид нар энд бүхэл бүтэн улс дээр нь 76,9 хувь нь цөлжилтөд нэрвэгдчихээд байхад 400 сая төгрөг тавиад суугаад байж болохгүй юм аа. Ийм учраас Сангийн яаманд бид нар үндэслэлтэй бодитой тооцоо судалгааг гаргаж өгөх ёстой … /минут дуусав/

Г.Тэмүүлэн: Уртнасан сайдад минут нэмж өгье.

Н.Уртнасан: Бид нарын тавьж байгаа энэ төсөв, өөрөөр хэлбэл цөлжилттэй тэмцэх үндэсний хөтөлбөрийн хүрээнд ч тэр, манай судлаачдын гаргаж ирж байгаа тоо баримттай дүйцүүлээд үзэхээр үнэндээ нэн шаардлагатай төсвийнхөө 5 хувьд ч хүрэхгүй байгаа юм. Байгаль орчин, аялал жуулчлалын яам бол өөрөө чиг үүргийн яам, төсөв маш багатай байдаг. 168 тэрбумын төсөвтэй, энэ жилийн тухайд гэхэд. 18 тэрбум нь хөрөнгө оруулалт. 150 тэрбум нь бол урсгал зардал байдаг. 
Агаар орчны бохирдлыг бууруулах тэр 81,9 тэрбумын 60-70 хувь нь шөнийн тариф болон Таван толгой түлш, мөн эко жорлон гээд маш олон ийм том том тоогоор зөвхөн эрх шилжих хэмжээнд ингээд төсвөө зарцуулаад дуусчихдаг. Яг үнэндээ энэ агаар орчны бохирдлыг бууруулах, цөлжилтөд бодитой төсөв тавих тал дээр бол өнгөрсөн хугацаанд бас алдаатай төсвүүд бас байсан ... /минут дуусав/

Г.Тэмүүлэн: Сая Мөнхцэцэг гишүүний асуулттай холбогдуулаад 1 зүйлийг зүгээр тодруулаад анхааруулаад бас нэг хэлэхэд энэ ойн хомстол болоод энэ доройтлыг сэргийлэхтэй холбогдуулаад ер нь энэ хүр хорхойтой тэмцэх, эрвээхэйтэй тэмцэх энэ ажил бол сүүлийн 2, 3 жилийн хугацаанд бараг төдийлөн хийгдээгүй. Энэ жилийн хувьд болбол бороо хур элбэг байгаа. Тэр дундаа төвийн болон хангай аймгууд дээр. Булган, Сэлэнгэ, Өвөрхангай, Архангай, Хөвсгөл гэдэг юм уу эдгээр аймгууд дээр бол энэ жилээс эхлээд хүр хорхой дахиад гарсан байгаа. Нэмэгдэж байна. Энэ тал дээр одоо та бүхэн бас хийсэн тоон судалгаа, мэдээллүүд байна уу? Ирэх онуудад тодорхой хөрөнгө оруулалт, санхүүжилтийг шийдвэрлэх эх үүсвэрийн гарц шийдэл юу байна аа? Ирэх оны төсвүүд одоо яригдаж эхэлнэ ээ. Түүн дээр төлөвлөж байгаа зүйлүүд байна уу? Бид бүгдийн хувьд бас яг энэ ой хөнөөлт шавж болоод энэ өвчний хөнөөлийн тархалтын голомтыг устгахтай холбогдуулаад ер нь яг энэ орчин үеийн дэвшилтэт техник технологийг ашиглах зайлшгүй шаардлага болбол байгаа. Тэгэхээр энэ чиглэлээр одоо та бүхний зүгээс яг ямар ажлыг хийж байна аа? Өнгөрсөн хоёр гурван жилийн хугацаанд энэ орхигдсон ажлуудыг болбол бид нар бас сэргээж хийх төвийн болон одоо хангайн бүсийн аймгууд дээр. Тэр дундаа манай Төв аймаг болоод Богд уул одоо энэ жил бас нэлээн хүндхэн байна. Аймгуудаас нэлээн судалгаа мэдээлэл гаргаад ингээд хүсэлтүүдийг тавьж байна. Энэ чиглэлээр ямар ажлууд хийгдэж байна? Хийгдэхээр, төлөвлөж байгаа. Төсөв хөрөнгө, санхүүжилт.

Н.Уртнасан: Тэмүүлэн гишүүний асуултад хариулъя. Ер нь ойн хөнөөлт шавьж, өвчний тархалтын судалгаа, тэмцлийн ажилд зарцуулах зардлын тооцоог болбол яг энэ одоо өнөөдрийн үүсээд байгаа нөхцөл байдал, тархалттай нь холбож, бид нар тооцоо хийж үзвэл жилдээ 9,9 тэрбум төгрөгийн шаардлагатай байдаг юм. Тухайлбал агаарын хөлөг ашиглаж ойн хөнөөлт шавжтай тэмцэх ажилд бол 640 сая төгрөг нэн шаардлагатай байгаа. Мөн бактерийн бэлдмэл худалдаж авахад бол энэ ойн хортон шавжтай тэмцэх зардлын дийлэнх хэсэг нь үүнд зарцуулагдахаар байгаа юм аа. Гэтэл өнөөдөр яг бодит байдлаар бол энэ жил гэхэд 700 сая төгрөгийн төсөв баталж өгсөн. Энд бол нийт саяын ярьсан аймгууд дээр нийтэд нь энэ хортон шавжтай тэмцэх төсөв бол үнэхээрийн хангалтгүй байдаг. 700 сая төгрөгөөр бол бид нарын тооцооллоор бол 50 мянган га-д хортон шавжтай тэмцэх нийтдээ 9 төрлийн ийм ажил хийх ийм боломж боломжтой л ийм мөнгийг төсөвлөж өгсөн байгаа. 
Богд уулан дээр бас хүр хорхой сибирийн эрвээхэйтэй холбоотойгоор бол нэлээн тархалтууд энэ хавар зуны энэ эхэн саруудад нэмэгдсэн байгаа. Бид нар дотоод нөөц бололцоогоо ашиглаад яг энэ ойжуулалтын төсөл хөтөлбөрүүдээсээ тодорхой хэмжээний санхүүжилт аваад өнөөдрөөс эхлээд агаараар, агаарын тээвэр хөлөглөж хор цацах, мөн химийн бэлдмэлүүдийг цацах ажлуудыг эхлээд ингээд 3 дахь хоног дээрээ ажиллаж байна. Ямар ч байсан энэ Богд уулан дээр бол жишээлбэл ойн шавжтай тэмцэх төсөв энэ жил тавигдаагүй боловч бид нар энэ олон улсын төсөл хөтөлбөрүүдээсээ тодорхой хэмжээний төсөв аваад ингээд ажиллаж байгаа. 
Ер нь цаашдаа бол энэ ойн хортон шавжтай тэмцэх ажлаа жилдээ төлөвлөхдөө 245 мянга, 250 мянган га-аар төлүүлээд өгчихдөг … /минут дуусав/

Г.Тэмүүлэн: Гишүүд асуулт асууж, хариулт авч дууслаа. 
Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайлан болон аудитын дүгнэлттэй холбогдуулж үг хэлэх гишүүд нэрсээ өгнө үү.

Цахимаар гишүүд байна уу. Цахимаар гишүүд байхгүй байна. 
Танхимаар. Ганибал гишүүн байна. Ганибал гишүүн.

Н.Ганибал: Өнөөдөр төсвийн асуудлуудаа бид нар ярьж байна. Хяналтаа ярьж байна, тайлангаа ярьж байна. Өнөөдөр бас энд Хөдөө аж ахуйн яамныхан ирчихсэн байна. Бас холбогдох хүмүүс байх шиг байна. Өнөөдөр бидний хувьд яг гадаа талбай дээр морьтон залуучууд мөн тэвчээр алдлаа гээд үйлчилгээний байгууллагынхан гээд олон салбарын хүмүүс жагсаж цуглаж, бас өөрсдийнхөө дуу хоолойг илэрхийлж наадам хийнэ, хийхгүй гээд ингээд маргалдаад байж байна. Бидний хувьд Ардын хувьсгалын 100 жил, улсын баяр наадам гэдэг бол Монгол Улсын тусгаар тогтнол, бүрэн эрхт байдлыг билэгдсэн ийм баяр. Хэдий одоо дэлхий нийтээрээ ковидтой цар тахалтай байгаа ч бас бидний хувьд зайлшгүй хойшлуулж болзошгүй ийм тусгаар тогтнолын үйл ажиллагаагаа илэрхийлсэн энэ наадам бас зайлшгүй хийгдэх ёстой юм. Өнөөдөр бид бүхэн нэг төсвийн нэг жоохон хийсэн ажлаа л өөрсдийнхөө хийсэн ажлыг дүгнэж цэгнээд байна. Яг баялаг бүтээдэг, яг газар дээр нь биднийг одоо хүнс үйлдвэрлэл бүхий л одоо байдлаар авч явдаг, тэр хөдөлмөрчид малчид, уяач нар өнөөдөр энд жагсаад байгаа. Тэгэхээр энэ асуудал дээр Засгийн газар үнэхээр бас хариуцлагагүй хандаж байна аа. Хараад байхад дэлхий нийтийн авч хэрэгжүүлдэг бүхий л арга хэмжээг авч хэрэгжүүллээ. Хөл хорилоо, вакцинжууллаа. Вакцин тариул бүгдээрээ одоо ковидгүй зун болно оо гэж Монгол Улсын Засгийн газрын тэргүүн нь хүртэл зарлалаа. Аймаг, сумын наадмуудыг хийхгүй ээ, улсын баяр наадмыг цахимаар хийнэ ээ гэдгийг албан ёсоор зарласан. Үүнтэй холбогдуулж өнөөдөр ард иргэд бүхий л тавьсан үүрэг даалгаврыг нь биелүүлсэн. Вакцинаа хийлгэсэн, хөл хорионд орсон. Ковидгүй зуныг хүлээсэн. Наадамдаа бүтэн жилээр бэлдсэн.
Ер нь Ардын хувьсгалын 100 жил, тэгш ой гэдэг бол малчид, уяач нар бол бүтэн арван жил бэлддэг юм. Өнөөдрийн одоо их насны морь аравтай гэвэл арван жилийн өмнө үржлээ хийж, энэ баяртаа бэлдэж энэ хурдан хурц хүлгүүдээ сойдог юм. Энэ хүмүүсийн хөдөлмөрийг яагаад ийм талаар болгож байгаа юм бэ? Яагаад гаргасан шийдвэрээ тооцоолж, өнөөдөр энэ цар тахлын үед үнэхээр хийнэ гэсэн бол яаж хийх тэр дэглэм, зарчим, бүхий л асуудлуудаа тодорхой болгоогүйгээр өнөөдөр наадмаа зарласан юм бэ. Өнөөдөр Ховдын баруун хязгаараас, Дорнодын Халх голоос уяач нар ирчихсэн Хүй долоон худаг дээр байрлачихсан байна. Энэ хүмүүстэй энэ … /минут дуусав/

Г.Тэмүүлэн: Минут нэмж өгье. Ганибал гишүүнд.

Н.Ганибал: Энэ хүмүүстэй энэ Засгийн газар ямар нөхөн төлбөр олгох юм. Яаж энэ хүмүүс ард иргэдээрээ тоглоод байгаа юм бэ гэдгийг бас Хөдөө аж ахуйн яамныханд бас албан ёсоор хэлье. 
Зөвхөн өөрсдийнхөө хийх төсвийг нь хэдэн төгрөгөөр хийсэн, жоохон ажлаа бүхэл бүтэн улсын хэмжээнд тайлагнаад бодоод ингээд явдаг. Яг тэр баялаг бүтээгч малчид, уяач нарынхаа тэр эрх ашгийг хамгаалахын төлөө юу хийж байна вэ. Энэ асуудалд оролцооч ээ. Засгийн газарт байр сууриа илэрхийлээч ээ. Өөрийнхөө салбарын малчид, уяач нар тэр үйлдвэрлэгч нарынхаа эрх ашгийг хамгаалаач ээ гэж хүсэж байна.
Г.Тэмүүлэн: Хэлэлцэж байгаа асуудалтай холбогдуулж гишүүд үг хэлж дууслаа. 
Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайланг хэлэлцсэн талаарх Байгаль орчин, хүнс, хөдөө аж ахуйн байнгын хорооны санал, дүгнэлтийг Төсвийн зарлагын дэд хороонд танилцуулах үүрэгтэй.

Энэхүү санал, дүгнэлтийг зарлагын хяналтын дэд хорооны гишүүн Батжаргал дарга та танилцуулчих уу. Батжаргал дарга танилцуулна. 
Ингээд Монгол Улсын нэгдсэн төсвийн 2020 оны гүйцэтгэл, Засгийн газрын санхүүгийн нэгтгэсэн тайланг хэлэлцэж дууслаа. 
2 дахь асуудал.

Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлэг. Санал, дүгнэлтийг Төсвийн байнгын хороонд хүргүүлнэ гэж заасан байгаа. 
Ингээд хэлэлцэж байгаа асуудалтай холбогдуулж ажлын хэсгийн бүрэлдэхүүн хэвээрээ. 
Ингээд Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн талаарх танилцуулгыг Байгаль орчин, аялал жуулчлалын сайд Уртнасан сайд танилцуулна.

Н.Уртнасан: Байнгын хорооны дарга, эрхэм гишүүд ээ, Монгол Улсын Засгийн газраас Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг 2021 оны 6 дугаар сарын 29-ний өдөр Улсын Их Хуралд өргөн мэдүүлсэн билээ. 
Монгол Улсад коронавируст халдварын тархалт нэмэгдэж, урьдчилан тооцох боломжгүй нөхцөл байдал үүсэж, ард иргэдийн эрүүл мэнд, орлогыг хамгаалахад чиглэсэн зайлшгүй шаардлагатай нэмэлт санхүүжилт хийх цаг үеийн шаардлага үүсэж байгаагаас гадна хил орчмын цар тахлын тархалтын улмаас түүхий эдийн экспорт эрс буурч, төсвийн орлогод сөргөөр нөлөөлж эхэллээ. 
Иймд төсвийн тодотголын хүрээнд иргэдийн эрүүл мэндийг хамгаалах, эрүүл мэндийн салбарын нэн шаардлагатай санхүүжилтийг шийдвэрлэхэд төсвөөс нийт 735,1 тэрбум төгрөг, хүүхдийн мөнгө болон нийгмийн халамжийн тэтгэмжийг он дуустал үргэлжлүүлэн олгоход 618,9 тэрбум төгрөг, Засгийн газрын нөөц санг 60 тэрбум төгрөг, аймгийн засаг даргын нөөц санг 20 тэрбум төгрөгөөр тус тус нэмэгдүүлэхээр тооцлоо. 
Төрийн байгууллагуудын төсвийн хэмнэлтийн хүрээнд урсгал зардлыг 132,9 тэрбум төгрөг, улсын төсвийн хөрөнгө оруулалтыг 90 тэрбум төгрөг, гадаад зээлийн ашиглалтыг 60 тэрбум төгрөг, нийт 282,9 тэрбум төгрөгийн зардал танах ба эдгээр хэмнэгдсэн зардлыг ковид-19 цар тахлын эсрэг авах хариу арга хэмжээг санхүүжүүлэхэд зарцуулна аа. Дээрх бодлогын арга хэмжээний үр дүнд Монгол Улсын 2021 оны нэгдсэн төсвийн нийт орлого 13 их наяд 731,7 тэрбум төгрөг, нэгдсэн төсвийн нийт зарлага 15 их наяд 748,3 тэрбум төгрөг болж, төсвийн тэнцвэржүүлсэн алдагдал 3 их наяд 691,8 тэрбум төгрөг буюу дотоодын нийт бүтээгдэхүүний 8,8 хувьтай тэнцэхээр байна. 
Байнгын хорооны дарга, эрхэм гишүүд ээ, ковид-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг хүсье. Анхаарал тавьсанд баярлалаа.
Г.Тэмүүлэн: Баярлалаа. 
Хэлэлцэж байгаа асуудалтай холбогдуулан асуулт асуух гишүүд нэрсээ өгнө үү.

Цахимаар гишүүд байна уу. Байхгүй байна. Танхимаар байхгүй байна. Батжаргал гишүүн байна уу. Батжаргал гишүүн.

Ж.Батжаргал: Тэгэхээр ерөнхийдөө улс орны хувьд тийм амаргүй хүнд л байна л даа. Үүнийг дагуулаад бид 2021 оныхоо төсөвт нэмэлт, өөрчлөлт буюу тодотгол хийж байна. Тэгэхээр энэ 2 салбар Байгаль орчин, хөдөө аж ахуйн салбарын хүрээнд 2021 онд төлөвлөгдсөн хөрөнгө оруулалтын ажлуудын явц ер нь ямар байгаад байгаа юм. Нэг.

2 дугаарт энэ төсвийн тодотголоор хөдөлсөн зүйл юу байгаа юм бэ. Үүнийг нэг тодруулж асуумаар байна. Хэдийгээр төсөвтэй холбоогүй ч гэлээ гэсэн энэ Жижиг, дунд үйлдвэрлэлийг дэмжих сангийн хөрөнгийг бид эргэн төлөлтөөс нь 50 гаруй тэрбум төгрөг төвлөрүүлээд буцаагаад зээл олгох тухай 2021 оны төсөв хэлэлцэж байх явцад ярьж тохирцгоосон. Энэ одоо ер нь ямархуу байдалтай дүр зурагтай байна вэ? Хэдий хэмжээний хөрөнгө энэ сангийнхаа дансанд төвлөрөөд буцаагаад олголт юмнууд нь ямар байгаа юм гэдэг нэг ийм зүйлийг тодруулж асуумаар байна. 
Дараагийн нэг одоо тодруулж асуумаар байгаа зүйл бол өнөө 10 их наяд дотроо орчихсон энэ хөдөө аж ахуйн салбарын хөгжлийг хангах талаар нэлээдгүй зээлүүд байгаад байгаа юм аа. Үүний олголт, явц ер нь ямархуу байна. Яам үүнийг ер нь ямархуу байдлаар нэгтгэж, мэдээлэл юмнуудыг нь авч, дүн шинжилгээ хийж, ажил эрчимжүүлэх чиглэлээр арга хэмжээ авч байна вэ? Хонины ноосон дээр бид нар сүүлд Байнгын хороон дээр ярьж байгаад 69 тэрбум шиг санагдаад байх юм. Тэрний дөчин хэдэн тэрбум төгрөг нь энэ ноос бэлтгэн авахтай холбоотой зардлыг санхүүжүүлэхээр тусгаж оруулсан. Энэ зээлийн олголт ямархуу байдалтай явж байгаа юм бэ? Энэ мэтчилэнгээр энэ 10 тэрбум дотор орсон хөдөө аж ахуйн хөгжлийг дэмжихтэй холбоотой … /минут дуусав/

Г.Тэмүүлэн: Батжаргал гишүүний асуултад хариулъя. Эхлээд Уртнасан сайд, дараа нь Хүнс, хөдөө аж ахуйн яам. 4 дүгээр микрофон.

Н.Уртнасан: Батжаргал гишүүний асуултад хариулъя. Байгаль орчин, аялал жуулчлалын сайдын багцын 2021 оны хөрөнгө оруулалтад шинээр эхлэх 7 арга хэмжээ батлагдсанаас Хөвсгөл аймгийн засаг даргад 3, Увс аймгийн засаг даргад 2, Хэнтий аймгийн засаг даргад 1 төсөл арга хэмжээ болон бусад харьяа байгууллагуудын их засварын эрхийг шилжүүлэх, худалдан авах ажиллагаа зохион байгуулагдаж эхлээд байгаа. Орон нутагт эрх нь шилжсэн 6 шинээр эхлэх хөрөнгө оруулалтаас 4 төсөл арга хэмжээний гэрээ байгуулагдаж ажил эхэлсэн байгаа. 2 төсөл арга хэмжээний худалдан авах ажиллагаа яг өнөөдрийн байдлаар бол зохион байгуулагдаж байгаа. Нийтдээ бол хөрөнгө оруулалтын 42 ажил байгаагаас үнэлгээний хороо байгуулагдаад ажиллаж байгаа нь 42 үнэлгээний хороо байгуулагдаж ажиллаж байна. Тендер зарлагдсан 37, гэрээ байгуулагдаад ажил эхэлсэн ажлууд бол 25 байгаа.

Г.Тэмүүлэн: Баярлалаа. Хөдөө аж ахуйн яам. 3 дугаар номер.

Санхүү, хөрөнгө оруулалтын газрын дарга Отгонцэцэг Батжаргал гишүүний асуултад хариулъя. 
Энэ жил Хүнс, хөдөө аж ахуйн хөнгөн үйлдвэрийн сайдын багцад нийтдээ 50,3 тэрбум төгрөг суугдсанаас санхүүжүүлэх нь бол 23,6 тэрбум төгрөг. Нийт 30 арга хэмжээ зарлагдахаас болбол 100 хувь өнөөдөр тендер нь зарлагдсан. 11 арга хэмжээний хөрөнгө оруулалтын гэрээ үнэлэгдээд гэрээ байгуулсан байна. 
2021 оны төсвийн тодотгол дээр нэмж тусгагдсан зүйл бол татаас шилжүүлгэн дээр болбол 15 тэрбум төгрөг нэмж тусгагдсан байгаа тодотгол дээр. Энэ нь бол хөдөө аж ахуйг дэмжих зээлийн хүүгийн татаас бол нэмж тусгагдсан. 6 сарын 20-ны байдлаар хөдөө аж ахуйн дэмжих зээлийн олголтын мэдээллийг товч танилцуулах юм бол ноолуур бэлтгэлийн зээл бол нийт ирсэн хүсэлт 153 тэрбум төгрөг Улаанбаатар хотоос, орон нутгаас 2,9 тэрбум төгрөг буюу нийтдээ 165,9 тэрбум төгрөгийн 54 зээлдэгчийн материал ирүүлснээс нийт олгосон зээл бол 45,4 тэрбум төгрөг 18 аж ахуйн нэгжид олгосон. Судалгаанд явагдаж байгаа нь 27 тэрбум 15 аж ахуйн нэгжийн зээл. 
Хаврын тариалалтын 100 тэрбум төгрөгийн зээлээс бол нийт орон нутгаас 50 тэрбум төгрөг, Улаанбаатар хотоос 22 тэрбум төгрөгийн нийт 72 тэрбум төгрөгийн зээлийн хүсэлт буюу 807 аж ахуйн нэгж хүсэлт ирүүлсэн байна. Үүнд одоогийн байдлаар олгогдсон нь 16,6 тэрбум буюу 367 аж ахуйн нэгжид олгогдсон. Банканд судалгаанд явагдаж байгаа нь 25,4 тэрбум төгрөг буюу 125 аж ахуйн нэгжийн материал, малчдыг дэмжих зээл буюу 200 тэрбум төгрөгийн зээлээс болбол нийтдээ 246,4 тэрбум төгрөгийн зээлийн хүсэлт буюу 22 мянган малчин хүсэлт … /минут дуусав/ 

Г.Тэмүүлэн: Минут нэмж өгье. 
Б.Отгонцэцэг: Малчдыг дэмжих зээлд одоогийн байдлаар 6 сарын 20-ны байдлаар олгогдсон зээлийн хэмжээ 170,5 тэрбум төгрөг буюу 16883 малчин зээлд хамрагдаад байна. Ингээд нийт хөдөө аж ахуйн дэмжих зээлээр нийт нэгдсэн дүнгээр болбол орон нутгаас ирүүлсэн хүсэлт 295,9 тэрбум төгрөг буюу олгогдсон нь 178,9 тэрбум төгрөг, Улаанбаатар хотоос 188,5 тэрбум төгрөгийн хүсэлт ирүүлсэн байгаагаас 53,6 тэрбум буюу 242 аж ахуйн нэгжид зээл олгогдоод байна. 
Жижиг, дунд үйлдвэрийг хөгжүүлэх сангийн эх үүсвэр өнөөдрийн байдлаар 9,8 тэрбум төгрөгийн орлого төвлөрөлт бүрдсэн байгаа. Зээлийн хүсэлт, материалыг бид нар хүлээж авах журмын дагуу хүлээж авна. Энд бол төслийг сонгон шалгаруулах ажиллагаа явагдана. 
Ажлын байрыг дэмжих зээлийн хувьд бол дийлэнх нь манай ер нь … /минут дуусав/

Г.Тэмүүлэн: Батжаргал дарга нэмж тодруулах уу.

Отгонцэцэг даргад баярлалаа. 
Гишүүд асуулт асууж, хариулт авч дууслаа. 
Хэлэлцэж байгаа асуудалтай холбогдуулж үг хэлэх гишүүд байна уу. Нэрсээ өгнө үү.

 Батжаргал дарга танхимаар. Цахимаар байна уу. Цахимаар байхгүй байна.

Ж.Батжаргал: Мэдээж төсвийн тодотголыг бол дэмжиж байгаа. Үүнийг бид шуурхай шийдэх ёстой юм аа гэж ингэж ойлгоод байна. 2 салбарын хувьд анхаармаар зүйлүүд байгаад байгаа гэж ингэж би ойлгоод байгаа. 
Бид өөрөө улирлын шинж чанартай ажлын идэвхжил өрнөдөг ийм улс орон. Тэр тусмаа манай энэ хоёр салбар өөрөө технологийн нэлээн нарийн хугацаатай ийм хоёр салбар байгаа. Тийм учраас 2021 оны дэвшүүлэгдсэн зорилт, арга хэмжээнүүдийг шуурхай хангах талаар нэлээн онцгой анхаарал хандуулж ажилламаар байна гэж. 1 ийм зүйл.

2 дахь зүйл ерөөсөө бид нар энэ яаман дээрээ мэдээлэл юмнуудаа богино хугацаанд төвлөрүүлэн авч, энэ гүйцэтгэлийн явцад тавьдаг хяналтыг сайжруулж түүгээрээ дамжуулж цаг үеийнхээ ажлуудын өрнөлийг идэвхжүүлэх чиглэлээр нэлээн анхаарал хандуулж ажиллах зайлшгүй шаардлагатай байна. Жишээ нь одоо энэ эдийн засгийг идэвхжүүлэх хүрээнд олгогдох гээд байгаа зээлийн чинь явц бараг технологийн цаг хугацаанууд өнгөрчхөөд байхад зарим нь арван хэдхэн хувьтай олгогдсон ийм л явж байгаа байхгүй юу. Тариалангийн зээл, эд нар чинь. Тэгэхээр бид өнөө үйлдвэрлэлээ идэвхжүүлэх юм чинь угаасаа л хоцорчхоод байна гэсэн үг шүү дээ энэ чинь. Тэгэхээр үүнийгээ нэлээн бодож ажиллах ёстой юм биш үү гэж. 
3 тэрбум төгрөгөөр бид нар хүнсний ногооны үр хангалтын асуудлыг шийдсэн. Явц дунд, яам энэ малын тэжээлийн үйлдвэрлэлийн үр хангалтын асуудал дээр нэмж эндээс хөрөнгө гаргана гээд шийдсэн юм гэнэ лээ. Би тэгж ойлгосон. Өнөөдөр тэжээлийн тариалалтын чинь асуудал, тийм явц нь сайнгүй байгаад байгаа юм шиг байна аа. Үрийн дутагдал үүсчихсэн юм байна аа. Тэгэхээр энэ мэтчилэнгээр энэ цаг үеийн ажил асуудлууд руугаа анхаарахгүй бол өвөл болдгоороо болно. Бид сорилтод орно. Энэ цаг үед малын тэжээлийн чинь хомсдолын асуудал үүсэх нь байна шүү. Үүнийгээ нэлээн сайн анхаарах ёстой болов уу гэж. Зарим нэг томоохон юмнуудыг барьж авсан бол эцсийн үр дүнг нь үздэг баймаар байна. Энэ ноос ноолуурын салбарын боловсруулалтын түвшинг нь ахиулъя, дотоодын худалдан авалт, тэр тусмаа төрийн худалдан авалтыг дотоодоосоо хангая гэдэг ийм чиглэл юмнууд Байнгын хороон дээр яригдаад, ноос ноолуурын боловсруулалтын түвшинг ахиулъя, энэ дүрэмт хувцас, өмсдөг тусгай албан хаагчдын хувцсыг, сургуулийн хүүхдүүдийнхээ дүрэмт хувцсыг нь дотоодын үйлдвэрлэлээрээ хангах бодлого чиглэлээ барьж ажиллая энэ тэр гээд ингээд явцгаасан. Тэгээд энэ ажлуудынхаа хойноос нэлээн нэхэл хатуутай хөөцөлдөж явж жоохон үр дүн гаргамаар байна. Энэ нь эргээд энэ дотоодын үйлдвэрлэлийн чинь өсөлт бойжилтыг нэмэгдүүлж, тэр хэмжээгээр энэ эдийн засгийн чадавх төсөвт дайчлагдах, орлогын чинь бааз суурийг өргөтгөх ийм л гинжин хэлхээс байх ёстой. Энэ рүүгээ нэлээн … /минут дуусав/

Г.Тэмүүлэн: Батжаргал даргад минут нэмье.

Ж.Батжаргал: Анхаарал хандуулж ажилламаар байна аа гэж. Тодорхой сангуудын үлдэгдлийг шуурхай эздэд нь хүргэх ёстой, гаргах ёстой гэж. Жижиг, дунд үйлдвэрлэлийн санд 9,8 тэрбум төгрөг төвлөрөөд одоо үлдэгдэл хэлбэрээр байгаа гэж ингэж ойлголоо би сая. Үгүй ээ тэрийг дансанд байлгаад яадаг юм. Шаардлагатай юм хийх гээд байгаа, эх үүсвэр дутчихаад байгаа улсуудад нь цаг хугацаа алдалгүй олго л доо. Тэгж байж наадах чинь очих ёстой эзэндээ очиж энэ нэг жоохон эдийн засгийн идэвхжилтэй цаг үед нь юм болно шүү дээ. Үүнийгээ шуурхай шийдэж хиймээр байна.
Малын эрүүл мэнд тал дээр бид анхаарах ёстой шүү. Энэ баруун талаас зүүн тийшээ хийсэн отор нүүдэл буцах замдаа бас янз бүрийн асуудлууд байна гэдэг юм дуулдаад эхэлсэн. Энэ тэгээд төвийн бүс хийгээд баруун бүс рүүгээ малын халдварт өвчин оруулчих вий. Энэ улсын мал эмнэлгийн газар энэ отор нүүдэл явсан айл өрхүүдийн … /минут дуусав/

Г.Тэмүүлэн: Туваан гишүүний микрофон өгье. 
Ц.Туваан: Бүгдээрэнд энэ өдрийн мэндийг хүргэе. 
Ингээд өнөөдөр манай Байнгын хороогоор энэ төсвийн тодотгол явж байна. Тэгээд энэ үеэр бас асуудалд хамаатай болон хамаагүй байж магадгүй. Тэгэхдээ одоо нэг үг хэлэхээс өөр аргагүй байна. Монгол Улсын Засгийн газрын тодорхой бус, алсыг хараагүй шийдвэрээс болж иргэд маш их хохирч байна аа. Та бүхэн мэдэж байгаа байх. Өчигдрөөс хойш ингээд энэ наадам эсэргүүцсэн залуучуудын хөдөлгөөн, өнөөдөр талбай дээр наадмыг дэмжсэн уяачдын жагсаал ингээд болж байна. Тэгээд бид бүхэн чинь төрт ёсоо дээдэлдэг ийм ард түмэн. Монголчууд эртнээсээ энэ эртний өв соёлоо дээдэлдэг, түүх соёлоо дээдэлдэг, ер нь Монгол гэдэг энэ улсыг чинь одоо морьгүйгээр, эрийн гурван наадамгүйгээр төсөөлөхгүй явж байсан ийм ард түмэн. Тэгээд өнөөдөр Засгийн газарт энэ ковидын хуулиар бүх эрх мэдлийг өгчихсөн. Тэгээд энэ авсан эрх мэдлээ олигтойхон ашиглаад энэ иргэдээ чирэгдүүлэлгүй ийм үйл ажиллагаа хийхгүйгээр өнөөдөр маш их бухимдал байж байна. Наадам хийнэ ээ, ирж оролцоорой, морио уяарай гэж хэлж хэлчхээд. Тэгээд тэр бүх хүмүүс чинь жилийн хөдөлмөр, сарын хөдөлмөрөө өчнөөн мөнгө төгрөгтэйгөө зарцуулаад, ирэхээр нь наадмыг нь цуцалж байгаа юм. Тэгээд энэ залуучуудыг бол буруутгахгүй байна аа. Бас өвчин хууч гээд ингээд тэсэхээ байлаа. Бизнес юм хум алга боллоо гээд. Уяачид ч гэсэн цаанаа ажилтай хөдөлмөртэй, зарчихсан зарлагатай, зорьсон зорилготой улсууд. Тэгэхээр энэ бол төр засгийн буруу. Засгийн газрын буруу шийдвэрийн улмаас энэ хүмүүс хохирч байна аа гэж ингэж үзэж байгаа. Энэ залуучууд, дараа жил. Энэ жил нөү наадам л тэгж байна. Дараа жил дахиад нөү наадам гээд явбал яах юм. Энэ Монгол Улсын чинь энэ олон жилийн өв уламжлал, соёл яах юм. Бидний үр хойч ирээдүй яаж өсөж хүмүүжиж байгааг та бүхэн харж байна шүү дээ. 
Сошиалаар дүүрэн явж байна. Зүлгэн дээр морьтой явуулаад, талбайд баалгалаа гээд. Адуу мал Монголын хээр талд, бүгд зүлгэн дээр явж байгаа. Бид бүхэн хэрэг болбол адууны хатсан хөх хомоол гэж авчраад утаад. Бид бүхэн өвчинд ч гэсэн хэрэглээд явдаг. Тэгэхээр ийм үзэл газар авч байна шүү, үүнийг манай энэ Засгийн газрынхан анхаараач ээ. Иргэдээ битгий ингэж талцуулж, хувааж хэрэлдүүлээд ээ. Шийдвэрээ эртхэн гаргасан бол энэ хүмүүс ингэж чирэгдэж хохирохгүй байсан. Маш олон уяачид ярьж байна. Хөдөө орон нутгаар дүүрэн сунгаа уралдаанууд явж байгаа. Энэ чинь нэг өдөр барьж адуунаасаа барьж аваад уралдчихдаг уралдаан биш ээ. Тэгэхээр энэ асуудлыг ямар эцсийн шийдвэр гарснаа Засгийн газар тайлбарлах байх. Тэгээд энэ асуудлаа зах … /минут дуусав/ 
Г.Тэмүүлэн: 1 минут Туваан гишүүн.

Ц.Туваан: Зохицуулж энэ асуудлаа яримаар байна аа. Тэгээд энэ төсөв яригдаж байна. Төсөв дээр өчнөөн мөнгө төгрөг гараад явж байгаа юм. Наадамд зориулсан мөнгөнүүд гараад явчихсан. Одоо эд нар тэгээд ахиад бүгд үргүй зардал уу? Тэгэхээр үүнийг хүртэл ярьж иргэд чинь энд хүртэл бухимдаж байна шүү дээ. Тэгэхээр миний хэлэх гээд байгаа гол санаа бол төр нь төр шиг байгаач ээ, урьдчилж юмаа хараач ээ, битгий нэг сошиалд автсан байдлаар шийдвэрүүдээ гаргаж ингэж иргэдээ талцуулж хуваагаад байгаач ээ. Энэ хүмүүс чинь хүн биш юм уу. Энэ хүмүүс төр засгийн шийдвэрийн улмаас хохирсон хохирлыг нь хэн хариуцах юм бэ. Нааш нь цааш нь явсан, хүн амьтан цалинжуулсан, өвс тоосны мөнгө зардал гээд. Тэгэхээр эцэст нь хэлэхэд энэ Засгийн газар, өнөөдөр бас энэ яамдын сайд дарга нар бас ирсэн бол хэлье гэж бодож байна. Энэ Засгийн газрын хуралтай байх шиг байна. Тэгэхээр шийдвэрээ урьдчилж зөв гарга аа. Битгий иргэдээ чирэгдүүл ээ гэж бас хэлье.
Г.Тэмүүлэн: Хэлэлцэж байгаа асуудалтай холбогдуулж гишүүд үг хэлж дууслаа. 
Хэлэлцэж байгаа асуудлаар гишүүдээс зарчмын зөрүүтэй санал ирүүлээгүй байна. 
Ингээд Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөлтэй холбогдуулан зарчмын зөрүүтэй саналыг ирүүлээгүй байгаа. 
Байнгын хороогоор эдгээр хуулийн төслүүдийн хоёр дахь хэлэлцүүлгийг хийж дууслаа.

Байнгын хорооны санал, дүгнэлтийг Төсвийн байнгын хороонд танилцуулах учиртай. Ингээд Төсвийн байнгын хорооны гишүүн Батжаргал дарга та бас танилцуулчих уу. 

Ингээд Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Батжаргал дарга Төсвийн байнгын хорооны хуралдаанд танилцуулна. 
Ингээд өнөөдрийн энэ хуралдаанд бас дарга нар бас анхаараарай. Сангийн яам, Байгаль орчны яам, Хүнс хөдөө аж ахуй, хөнгөн үйлдвэрийн яамныхан. Сая гишүүдийн хэлсэн саналуудыг та бүхэн бас анхаарч ажиллаарай.

Хуралдаанд холбогдох сайд нар болон төрийн нарийн бичгийн дарга нар хангалттай бас оролцож чадаагүй ээ. Гишүүдийн хэлсэн саналуудыг та бүхэн маань дараа дараагийн үйл ажиллагаандаа төсвийн тодотгол дээрээс анхаарч ажиллах үүрэгтэй шүү. Сайд нартаа уламжлаарай. 
Гишүүдийн хүссэн материалуудыг албан бичгээр хүргүүлээрэй гэдгийг бас эцэст нь хэлэх байна. 
Ингээд Байгаль орчин, хүнс, хөдөө аж ахуйн байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье.
Гишүүд, ажлын хэсэгт баярлалаа.
Дууны бичлэгээс буулгасан:

ХУРАЛДААНЫ ТЭМДЭГЛЭЛ

